
MAKTABGACHA TA’LIM 
YOSHDAGI INTELLEKTIDA 

NUQSONI BO‘LGAN 
BOLALARNING ESTETIK 

MUOMALA MADANIYATINI 
TARBIYALASH

Po‘latova Parida
Nizomiy nomidagi O‘zbekiston Milliy pedagogika universiteti

Pedagogika va psixologiya fakulteti, Oligofrenopedagogika kafedrasi
professori, pedagogika fanlari nomzodi 

Annotatsiya: Maqolada intellektida nuqsoni bo‘lgan maktabgacha ta’lim yoshidagi bolalarda kundalik turmushda uchray-
digan muomala madaniyatiga o‘rgatish, estetik munosabat madaniyati asoslarini shakllantirish hamda intellektida nuqsoni 
bo‘lgan bolalarning o‘ziga xos jihatlari yoritib berilgan.

Kalit so‘zlar: Intellektida nuqsoni bo‘lgan bolalar, kattalar bilan muomala, xayrlashish, salomlashish, tarbiyachi namu-
nasi, korreksion tarbiya, pedagogik ta’sir etish, hikoya, ertaklar, kundalik turmush, xulq-atvor.
Abstract: The article examines the education of behavioral culture in everyday life among preschool children with intellec-
tual disabilities, the formation of the foundations of the culture of aesthetic attitude, and the peculiarities of the upbringing 
of children with intellectual disabilities.

Key words: Children with intellectual disabilities, interaction with adults, farewell, greeting, educator’s example, correc-
tive education, pedagogical influence, story, fairy tales, everyday life, behavior.
Аннотация: В статье рассматриваются вопросы воспитания культуры поведения в повседневной жизни у детей 
дошкольного возраста с нарушением интеллектуального развития, формирования основ культуры эстетического 
отношения, а также особенности воспитания детей с нарушением интеллектуального развития.

Ключевые слова: Дети с нарушением интеллектуального развития, взаимодействие со взрослыми, прощание, 
приветствие, пример воспитателя, коррекционное воспитание, педагогическое воздействие, рассказ, сказки, 
повседневная жизнь, поведение.

KIRISH
Bizning xalqimiz uzoq tarixga egadir. Markaziy Osiyoda yashab, ijod etib ketgan qomusiy olimlarimizning 

barchalari o‘zlarining bebaho asarlarida insonni koinotning Yaratguchisi tomonidan yaratilgan eng oliy mahsul 
sifatida urg‘u berib o‘tganlar (Yusuf Xos Xojib, Al-Xorazmiy, Abu Rayhon Beruniy, Abu Ali ibn Sino va bosh-
qalar) [1].

MAVZUGA OID ADABIYOTLAR SHARHI
Sharq mutafakkirlarining pedagogik fikr va g‘oyalarida bola tarbiyasini qanchalik erta boshlansa, shun-

chalik maqbul bo‘ladi, deb ta’kidlaganlar. Ularning fikr va pedagogik g‘oyalari hozirgi kunda ham o‘z qiymatiga 
egadir va oligofrenopedagogikaning konseptual-metodologik asosi sifatida xizmat qiladi.

Hozirgi davrda davlatimiz tomonidan alohida ta’limga muhtoj bo‘lgan bolalar ta’lim-tarbiyasiga doir 
masalalar dolzarb vazifalar qatorida joy olgan bo‘lib, katta e’tibor qaratilmoqda [2].

TADQIQOT METODOLOGIYASI
Intellektual kamchiligi bo‘lgan, alohida yordamga muhtoj bo‘lgan bolalarning xulq-atvorlarida bir qator 

kamchiliklar uchraydi. Ularni o‘z vaqtida korreksiyalash (bartaraf etish) o‘z-o‘zidan vujudga kelmaydi. Bu xulq-
atvor buzilishlarini maxsus ta’lim-tarbiya yordamida bartaraf etish mumkin bo‘ladi. Zero, intellektual kamchiligi 
bo‘lgan bolalarning har biri o‘ziga xos xususiyatga egadir. Shu boisdan ularni o‘rganib chiqish va har bir bolaga 
mos individual yondashishni talab etadi [3].

Alohida ta’limga muhtoj bo‘lgan bolalarda ilk yoshdan boshlab kattalarga hurmat tarbiyalanadi. Avvalo 
ota-onasiga, buva va buvilariga salomlashish, xushmuomalalik qoidalarini asta-sekin takror va takror baja
rishni: kattalar bilan salomlashish va xayrlashish, rahmat aytish, ularni ismi bilan nomlash (otajon va onajon, 
opajon, akajon), yoshiga yosh qo‘shilib borishi jarayonida xushmuomala tarzda iltimos bilan murojaat qilish 
va ko‘rsatilgan xizmat uchun minnatdorchilik bildirish, gapga aralashmaslik, agar biror kishini behosdan turtib 
yuborsa kechirim so‘rash va hokazolar bu hurmatni ifodalashning eng oson shaklidir. Ammo maktabgacha 
yoshdagi intellektida nuqsoni bo‘lgan bolalarda bu insoniy fazilatning eng oddiy shakli ham korreksion tarbiya 
ta’sirida amalga oshirilishini taqozo etadi.

P. M. Po‘latova, D. A. Nurkeldiyeva, M. Xamidova, L. Sh. Nurmuxamedova, Sh. M. Amirsaidova va bosh-
qalarning ta’kidlashicha, intellektida nuqsoni bo‘lgan bolalarning atrofdagilar bilan muomala qilishida, xulq-at-
vorida ko‘pincha salbiy odatlar kuzatiladi. Ammo kundalik hayotda kattalar bilan muomala qilishga to‘g‘ri keladi.

Bola xushmuomalalik qoidalarini bajarish zarurligiga muntazam duch keladi, shu tufayli aynan ana shu 
asosiy xulq-atvorini tarbiyalashni taqozo etadi va buni doimo mashq qildirish uchun imkoniyatlardan foyda-
lanish muhim ahamiyat kasb etadi. Bunda tarbiyachining xulq-atvori namuna sifatida g‘oyat muhim shart 
hisoblanadi. Chunki intellektida nuqsoni bo‘lgan bolalar taqlid qilish yo‘li bilan barcha narsalarni o‘rganadilar. 
Shu nuqtai nazardan ham kun bo‘yi tarbiyachi bilan birga bo‘lgan bolalar tarbiyachidan ko‘p narsani o‘rganib 
oladilar, undan muomala madaniyatini ko‘chirib oladilar. Aynan shuning uchun tarbiyachining namunasi mazkur 
tarbiyada muhimdir.

TAHLIL VA NATIJALAR
Masalan, bolalar kiyinayotganida yordam so‘rab tarbiyachiga murojaat qilishganida, u bolaga faqat ko‘mak-

lashibgina qolmay, muloyimlik bilan “marhamat” deyishi ham kerak. Bu xushmuomalalik bilan minnatdorchilik 
bildirish kerak degan eslatma bo‘ladi. Agar bola eslatmasdanoq xushmuomala bo‘lsa, uni boshqa bolalar oldida 
maqtash kerak.

Biroq intellektida nuqsoni bo‘lgan bolalar juda kam tushadigan vaziyatlar bor. Masalan, u tarbiyachining 
iltimosiga ko‘ra mudira yoki tibbiyot hamshirasi kabinetiga borib, biror narsa so‘rashi kerak. Bunda u xushmu-
omalalik qoidalarini unutmasligiga erishish zarur. Bolalarning bunday vaziyatdagi xulq-atvorini axloq normalari 
bilan tanishtirish uchun oldindan suhbat o‘tkazish mumkin. Intellektida nuqsoni bo‘lgan bolaga o‘z xonalaridan 
yonida joylashgan boshqa guruh xonasiga borib tarbiyachiga murojaat qilishini va tarbiyachi so‘ragan narsasini 
olib kelish topshirig‘ini bajarishi yoki mudira kabineti yoniga borishi, eshik yopiq bo‘lsa taqillatishi, kirishga 
ruxsat so‘rashi, salomlashishi, xushmuomalalik bilan savol berishi, javob olgach minnatdorchilik bildirishi va 
kabinetdan chiqayotganda xayrlashishi kerak.

Keyinchalik bolaga biror narsa so‘rashni topshirayotganda, avval unga aytilgan qoidalarni eslatish lozim. 
Alohida ta’limga ehtiyoji bo‘lgan bolalarni kattalarga yordam berishga o‘rgatib borish kerak. Avval bolalar 
buni tarbiyachining iltimosiga binoan qiladilar va u har safar bunday yordamni ijobiy baholaydi. Keyinchalik, 
bolalar bilan muntazam ish olib borilganidan keyin, ular bunday yordamni o‘z tashabbuslari bilan ko‘rsatadilar, 
masalan: tushib ketgan narsani olib beradilar, zarur buyumni uzatadilar, rahmat aytadilar. Yoki behosdan urilib 
ketib, o‘rtog‘ini turtib yuboradilar, o‘rtoqlariga gohida ozor beradilar. Ana shunday holatlarda albatta uzr so‘rash 
kerakligini o‘rgatish muhimdir. Bu narsalarni ularga o‘rgatilmasa, ular o‘rtasida kelishmovchiliklar kelib chiqishi 
mumkin.

Oligofrenopedagog-tarbiyachi kattalarga e’tibor va hurmatni tarbiyalayotganida og‘zaki pand-nasihatlar 
bilan cheklanmaydi, balki muayyan xatti-harakatlarga da’vat etadi, bolalarda mehribonlik tuyg‘ularini uyg‘otadi. 
Shu maqsadda aqli zaif bolalarning xatti-harakati ular o‘z e’tiborlari, g‘amxo‘rliklari bilan kattalarga quvonch va 
mamnuniyat keltirish imkoniga ega bo‘ladigan tarzda uyushtiriladi. Masalan, birinchi smenada ishlovchi tarbi-
yachi bolalarga sayr chog‘ida ikkinchi smenada ishlashga keladigan pedagog uchun guldasta tayyorlab, uning 
stoli ustiga qo‘yib qo‘yishni yoki hozirgina o‘tkazilgan mashg‘ulotda o‘rgangan yangi she’rlarini o‘qib berishni, 
yohud ta’tilga ketayotgan xodimni yaxshi istaklar bilan kuzatishni, yoki kirib kelgan kattalarga salom berishni, 
stolga o‘tirishni taklif qilishni va boshqalarni maslahat beradi.

Kattalarga hurmatni tarbiyalash turmush qoidalarini bajarish chog‘ida ham amalga oshiriladi. Masalan: 
xonaga kirganda gilamchaga oyoqni artish, shoshilmasdan, shovqinlamay va uyushqoqlik bilan, atrofdagilarga 
halaqit bermay kiyinish, suv sachratmay tartibli yuvinish kerak.

Oligofrenopedagog intellektida nuqsoni bo‘lgan bolalarni turmush qoidalari bilan tanishtirar ekan, qoida
ning o‘zini tushuntirishi, uni bajarish usullarini ko‘rsatishi va bolaga bu qoidaning mohiyatini, odob-ahloqqa 
doir sifatlarini ochib berishi darkor. Masalan, “Bolalar maktabgacha ta’lim muassasasiga kirishda gilamchaga 
oyoqni artish kerak” degan qoida xonada ozodalikni saqlashga yordam beradi va ayni vaqtda bu ozodalikni 
vujudga keltiradigan kattalar mehnatiga hurmatdan dalolatdir. “Kiyinayotgan paytda kiyinish xonasida shovqin 
bo‘lmasligi kerak” degan qoida atrofdagilar bilan hisoblashishni, ularga halaqit bermaslikni bildiradi.

Oligofrenopedagog kattalarga hurmatni, ko‘cha-ko‘yda yurish odobini tarbiyalashning boshqa metodlari 
bilan bir qatorda turli turmush vaziyatlarini aks ettiruvchi rasmlarni ko‘rsatish, shuningdek ertaklar, adabiy 
asarlarni o‘qish, so‘zlab berishdan yoki multimediyalardan foydalanish maqsadga muvofiq bo‘ladi.

Hikoyani o‘qib bo‘lgandan keyin bolalar bilan albatta suhbatlashib, tahlil qilish kerak. Kichik yoshdan 
“Salom”, “Rahmat”, “Xayrli tun”, “Marhamat” degan so‘zlar kiritilgan hayotiy vaziyatlar kundalik turmush hayo-
tidan ularga tanish bo‘lsa-da, kichik yoshli bolalar uchun ma’lum qiyinchiliklar tug‘diradi. Yoki “Zumrad va 
Qimmat” ertagini tarbiyachi hikoya qilib bergach, albatta bolalar bilan ertak qahramonlari haqida suhbat o‘tka-
zishi kerak. Ertakdagi Zumrad obrazi nima uchun “yaxshi xulqli qiz”, Qimmat esa nima uchun “yomon xulqli 
qiz” ekanligini bolalar bilan tahlil qilish lozim. Bunday savol-javoblar intellektida nuqsoni bo‘lgan bolalarda o‘z 
xulq-atvorlariga tanqidiy yondashishga o‘rgatadi va foydadan holi bo‘lmaydi.

Olti yoshli bolaning o‘zini katta deb his etishi juda muhimdir (hikoyani sentabr-oktabr oylarida o‘qib berish 
lozim). Hikoyani o‘qib bo‘lgandan keyin bolalarda ko‘chada tanish odamlarini uchratganda, nonushta, tushlik, 
kechki ovqatdan keyin nima deyishlarini, uxlashga yotayotganda onasi va dadasiga xayrli tun tilashlari yoki 
tilamasliklarini so‘rash kerak.

Maktabgacha ta’lim yoshidagi intellektual kamchiligi bo‘lgan bolalarda estetik muomala madaniyatini 
tarbiyalashda o‘yin faoliyatini qo‘llash muhim ahamiyat kasb etadi. O‘yin faoliyati bu yoshdagi bolalarning har 
tomonlama aqliy rivojlanishida korreksion-pedagogik ta’sir kuchiga ega bo‘ladi. Shuning uchun alohida ta’limga 
muhtoj bo‘lgan bolalarning hayotida tez-tez uchrab turadigan voqea va hodisalarga doir o‘yin faoliyatini qo‘llash 
maqsadga muvofiq keladi. Masalan, “Avtobusda” o‘yini ularni har kuni maktabga kelayotgandagi voqealarni 
yodiga tushiradi va o‘zini avtobusda qanday tutishi kerakligi, odob-ahloq saqlashiga doir bilim va ko‘nikmalar 
bilan qurollantiradi. “Avtobusda” o‘yinida avtobus haydovchisi, keksa kishilar, homilador ayol, yosh bolali ayol, 
nogiron kishi kabi rollarga bo‘linib, bolalar avtobusda ketayotgandek stullarda o‘tirib o‘yin o‘ynaydilar. Ular o‘yin 
jarayonida emotsional his-tuyg‘ularga berilib, har bir avtobusga chiqqan kishilarga joy berish kerakligi haqida 
ma’lumotlarga ega bo‘ladilar. Tarbiyachi o‘yinga yakun yasab, bolalarga o‘zlari har kuni avtobusda kelayotgan-
larida xuddi shunday kishilarga e’tibor qaratib, o‘zlari o‘tirgan joyni ularga bo‘shatib berishlari axloqiy sifatlardan 
ekanligini, yaxshi xulqli va tarbiyali bolalar ana shunday o‘zlarini tutishlarini ta’kidlab o‘tadi.

XULOSA VA TAKLIFLAR
Xulosa qilib shuni aytish mumkinki, ta’lim yoshidagi intellektual kamchiligi bo‘lgan bolalarda estetik 

muomala madaniyatini tarbiyalash hamda o‘zini jamoa o‘rtasida tutishga o‘rgatish samaradorligiga erishishda 
quyidagilarga amal qilinsa:

•	 intellektida nuqsoni bo‘lgan bolalarning yosh va individual xususiyatlari inobatga olinsa;

•	 intellektida nuqsoni bo‘lgan bolalarga odob-ahloqqa doir misollarni tushuntirishda hayot bilan bog‘lab olib 
borilsa;

•	 intellektida nuqsoni bo‘lgan bolalarga yoshiga mos ertaklar, hikoyalar so‘zlab berib borilsa;

•	 intellektida nuqsoni bo‘lgan bolalarga kundalik hayotda uchraydigan muloqot va muomalada qo‘llanila
digan odob-ahloqni uzluksiz, uzviy, davomli mashq qildirib borilsa;

•	 muomala va muloqot madaniyati ularga tez-tez eslatib turilsa, maqsadga muvofiq bo‘ladi.

Foydalanilgan adabiyotlar ro‘yxati:
1.	 Ma’naviyat asoslari. – T.: Fan nashriyoti, 2000.
2.	 O‘zbekiston Respublikasi Konstitutsiyasi. – T., 30-aprel 2023-yil.
3.	 Pulatova P. M. Oligofrenopedagogika. – T.: Ilm-Ziyo nashriyoti, 2023.
4.	 Pulatova P. M. Maxsus pedagogika (Oligofrenopedagogika). – T.: O‘qituvchi, 2023.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

